1401 VIII. Gottskálksannáll: Mikla plága. Þó xv færi til graftar með einum kom ei heim nema iiij. 
1402 Nýi annáll: Braut Kana bátinn austur fyrir Síðu, töpuðust margir menn og mesti hlutur góss. Item kom út Hval-Einar Herjólfsson með það skip er hann átti sjálfur. Kom þar út í svo mikil bráðasótt, að menn lágu dauðir innan þriggja nátta. Aleyddi þá þegar staðinn [Skálholtsstað] af lærðum mönnum og leikum, fyrir utan biskupinn sjálfan og ij leikmenn. (Þetta var svarti dauðinn).

1403 Nýi annáll:  Manndauða ár hið mikla á Íslandi. 

1404 Nýi annáll: Manndauðavetur hinn síðari. Eyddi þá enn staðinn í Skálholti þrjá tíma af þjónustufólki. Deyði þar þá þrír prestar og mesti hlutur klerka; Ij prestar lifðu eftir. 

1405 Nýi annáll: Snjóvetur hinn mikli. Varð svo mikill fjárfellir til hrossa og sauðfjár fyrir sunnan land, að trautt minntust menn þvílíkans; átti staðurinn í Skálholti um haustið þrjú hundruð roskin hross, en ótal þrevetur hross og yngri, en um vorið lifðu eigi fleiri klyfbær hross á staðnum og staðarbúum öllum fyrir ofan heiði, en hálfur fjórði tugur, fyrir utan iiij hesta og xx, er biskupinn sjálfur herra Vilchin átti sérlega sumarstaðna og gengu í Hestfjalli um veturinn. 

1416 Nýi annáll: Kom upp eldur að Höfðárjökli og brenndi mikinn dal í jökulinn; varð þar af ösku fall mikið svo lá við skaða. 

1417 Nýi annáll: Kom hríð svo mikil laugardaginn fyrsta í þorra um allt Ísland, að bæði hraktist menn og fénaður .
1419 Nýi annáll: Vetur umskiftasamur til veðuráttu og ekki mjög skaðsamur. 

1420 Nýi annáll: Vetur þennan fór mikil sótt yfir allar sveitir. Deyði þá það fólk flest, er var á sextugs aldrei, fétt eldra. 

1421 Nýi annáll: Braut niður kirkjuna á Möðruvöllum í Hörgárdal í stóru veðri. Deyði þennan vetur margt hraust fólk, fátt eldra en á þrítugsaldri og eigi yngra en en xx ára gamalt.

1422 Nýi annáll: Kom upp eldur í hafi útsuður undan Reykjanesi; skaut þar landi upp, sem sjá má síðan,  þeir er þar fara nærri síðan. Vor hart til veðuráttu. 

1424 Nýi annáll: Vetur langur og harður fyrir veðuráttu sakir. Fiskiár lítið. Mikið manna tjón og skipa. Varð eclipsis solis víða um Ísland nær Jónsmessu baptist. Tuttugu vetrum seinna en Kvæða-Anna var merkt, kom svo mikið hallæri á Íslandi, að hún lánaði Þingeyrarklaustri sex vættir smjörs.

